
[SALUTASI AKAN DIKEMAS KINI] 

 

Salam Sejahtera dan Salam Malaysia 

MADANI.  

PENDAHULUAN 

 

1. Terlebih dahulu, saya menzahirkan rasa 

amat berbesar hati dan penuh 

kesyukuran kerana dapat bersama-

sama seluruh warga Hulu Terengganu 

dalam Majlis Penyerahan Kampung 

Angkat MADANI dan Sekolah Angkat 

MADANI Tahun 2026.  

 

2. Saya juga ingin merakamkan ucapan 

setinggi-tinggi penghargaan dan terima 

kasih kepada Jabatan Perlindungan 

Hidupan Liar dan Taman Negara 

(PERHILITAN) Semenanjung Malaysia 

atas penganjuran majlis serta kepada 

seluruh penduduk setempat yang telah 

melapangkan masa untuk hadir 

menjayakan program yang cukup 

bermakna ini.  

 

Hadirin yang saya hormati sekalian, 

 

3. Kerajaan Persekutuan di bawah 

kepimpinan YAB Perdana Menteri telah 

menggagaskan konsep Malaysia 

MADANI sebagai suatu wahana 

tindakan, pemikiran dan pelaksanaan 

dasar yang menyentuh terus kehidupan 

rakyat di peringkat akar umbi.  

 

4. Dua tiang utama dalam kerangka ini, 

iaitu Kemampanan dan Kesejahteraan, 

menegaskan bahawa pembangunan 

sesebuah negara tidak boleh diukur dari 

sudut fizikal semata-mata, sebaliknya 

mesti merangkumi pembangunan modal 

insan dan pemerkasaan sosioekonomi 

masyarakat luar bandar.  

 

5. Justeru, inisiatif Kampung Angkat 

MADANI dan Sekolah Angkat MADANI 

diwujudkan menerusi pendekatan turun 

ke lapangan secara terus. Falsafah 

utama yang mendasari inisiatif ini amat 

jelas dan mendalam, iaitu tiada sesiapa 

yang terpinggir daripada arus 

pembangunan negara.  

 

6. Melihat kepada keberkesanan 

impaknya, inisiatif tersebut diteruskan 

pada tahun 2026 dengan penglibatan 

merentas kementerian, jabatan, agensi 

Kerajaan, Syarikat Berkaitan Kerajaan 

(GLC) dan pihak swasta.  

 

Hadirin sekalian yang dikasihi, 

 

7. Bagi tahun 2026, Jabatan PERHILITAN 

memilih Kampung Basong sebagai 

Kampung Angkat MADANI dan SK 

Padang Setebu sebagai Sekolah 

Angkat MADANI di Hulu Terengganu.  

 

8. Pemilihan ini mencerminkan 

keprihatinan Kerajaan untuk 

memperkukuh infrastruktur asas serta 

mewujudkan persekitaran hidup dan 

pembelajaran yang kondusif.  

9. Peruntukan keseluruhan bernilai 

RM700,000 disalurkan bagi 

menyempurnakan projek pembangunan 

meliputi Kampung Basong, SK Padang 

Setebu dan suntikan elemen 

pemerkasaan TVET serta kemahiran 

komuniti. 

 

Hadirin yang saya hormati sekalian, 

 

10. Menerusi peruntukan RM500,000 untuk 

Kampung Angkat MADANI di Kampung 

Basong, pelbagai kemudahan telah pun 

kita naik taraf. Daripada pembaikan 

Balai Raya, longkang dan pemotongan 

bukit, sehinggalah ke padang bola serta 

gelanggang takraw untuk anak anak 

muda kita beriadah. Surau dan stor 

tanah perkuburan juga telah kita baik 

pulih, lengkap dengan tugu serta papan 

tanda baharu.  

 

11. Semua projek ini kita bina berasaskan 

keperluan sebenar orang kampung. Ia 

bukan sekadar hiasan, tetapi satu 

pelaburan untuk keselamatan, 

keselesaan, dan kesejahteraan hidup 

tuan tuan dan puan puan sekalian. 

 

12. Pendidikan ini cukup dekat di hati saya. 

Sebagai anak watan yang berasal dari 

kawasan pedalaman Sabah, saya 

faham benar betapa pentingnya sekolah 

yang selesa untuk anak-anak kita 

belajar. 

13. Sebab itulah saya cukup bangga 

apabila Jabatan PERHILITAN 

memperuntukkan RM100,000 untuk 

Sekolah Angkat MADANI di SK Padang 

Setebu. Kita naik taraf kantin sekolah, 

kita bekalkan perkakasan untuk bilik 

tayangan dan pejabat, di samping 

menganjurkan program pemerkasaan 

pendidikan serta kebajikan.  

 

14. Saya berdoa semoga kemudahan 

baharu ini menjadi pembakar semangat 

buat anak anak SK Padang Setebu dan 

warga pendidik untuk terus mencipta 

kejayaan! 

Hadirin sekalian, 

 

15. Satu lagi elemen unik dan penting dalam 

penyerahan hari ini ialah penglibatan 

Pendidikan dan Latihan Teknikal dan 

Vokasional (TVET) melalui peruntukan 

tambahan RM100,000. Elemen TVET 

ini diterjemahkan secara praktikal 

menerusi pelaksanaan kerja-kerja 

pendawaian elektrik di surau serta stor 

kawasan tanah perkuburan Kampung 

Basong.  

 

16. Pendekatan TVET ini amat signifikan 

kerana ia bukan sahaja membaiki 

kemudahan fizikal, malah menjadi 

medan latihan praktikal, pembangunan 

kemahiran dan penglibatan keupayaan 

komuniti secara langsung. Inilah nilai 

tambah yang mahu kita suntik agar 

penduduk tempatan memperoleh 

faedah berpanjangan.  

 

17. Selaras dengan Agenda Reformasi 

Perkhidmatan Awam dan pendekatan 

merangkumi seluruh jentera kerajaan, 

sinergi antara Jabatan PERHILITAN, 

kementerian, agensi pelaksana dan 

penduduk setempat hari ini 

membuktikan bahawa perkhidmatan 

Kerajaan mampu disampaikan dengan 

pantas, telus, dan berkesan terus 

kepada rakyat.  

Hadirin yang saya hormati sekalian, 

 

18. Kerajaan akan terus berusaha gigih 

dalam merapatkan jurang 

pembangunan antara kawasan bandar 

dan luar bandar menerusi penyediaan 

kemudahan asas yang kukuh dan 

inklusif. Namun begitu, harus kita ingati 

bersama bahawa pembangunan fizikal 

dan prasarana hebat yang telah dibina 

ini hanya akan mencapai objektif 

hakikinya jika ia dijaga dengan penuh 

rasa tanggungjawab.  

 

19. Sehubungan dengan itu, saya menyeru 

kepada seluruh kepimpinan komuniti 

tempatan, pihak sekolah, PIBG SK 

Padang Setebu, persatuan-persatuan 

belia dan seluruh warga Kampung 

Basong untuk menganggap segala 

kemudahan ini sebagai hak milik 

bersama.  

 

20. Jaga, pelihara dan manfaatkanlah fasiliti 

yang telah diwujudkan dengan sebaik-

baiknya demi kebaikan anak-anak dan 

generasi akan datang. Jadikanlah 

program pada hari ini sebagai titik tolak 

kepada lembaran baharu yang lebih 

sejahtera, maju dan harmoni buat 

seluruh warga Kampung Basong.  

 

21. Dengan ini, saya dengan penuh 

sukacitanya merasmikan Majlis 

Penyerahan Kampung Angkat MADANI 

dan Sekolah Angkat MADANI Jabatan 

PERHILITAN Tahun 2026 di Kampung 

Basong dan SK Padang Setebu, Hulu 

Terengganu.  

 

Sekian, terima kasih. 


